
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ
Ո Ր Ո Շ ՈՒ Մ
«------» ---------------------- 2023 թվական	N ------Ն

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԵՐԵՎԱՆ ՔԱՂԱՔԻ ԵՎ ԱՐԱԳԱԾՈՏՆԻ ՄԱՐԶԻ ԱՇՏԱՐԱԿ ՀԱՄԱՅՆՔԻ ՍԱՍՈՒՆԻԿ ԲՆԱԿԱՎԱՅՐԻ ՎԱՐՉԱԿԱՆ ՍԱՀՄԱՆՆԵՐՈՒՄ ԳՏՆՎՈՂ ՈՐՈՇ ՏԱՐԱԾՔՆԵՐԻ ՆԿԱՏՄԱՄԲ ՀԱՆՐՈՒԹՅԱՆ ԳԵՐԱԿԱ ՇԱՀ ՃԱՆԱՉԵԼՈՒ ՄԱՍԻՆ 

Ղեկավարվելով «Հանրության գերակա շահերի ապահովման նպատակով սեփականության օտարման մասին» օրենքի (այսուհետ՝ Օրենք) 4-րդ և 7-րդ հոդվածներով՝ Հայաստանի Հանրապետության կառավարությունը ո ր ո շ ու մ է.
1. Հայաստանի Հանրապետության կառավարության 2023 թվականի հոկտեմբերի 19-ի 1802-Լ որոշմամբ հաստատված «Ակադեմիական քաղաք» ծրագրի (այսուհետ՝ Ծրագիր) իրականացման նպատակով՝ սույն որոշման N 1 հավելվածում ներկայացված «Ակադեմիական քաղաքի» կառուցման համար նախատեսվող տարածքում գտնվող՝ սույն որոշման N 2 և N 3 հավելվածներում նշված՝ Հայաստանի Հանրապետության Երևան քաղաքի և Արագածոտնի մարզի Աշտարակ համայնքի Սասունիկ բնակավայրի վարչական սահմաններում գտնվող որոշ տարածքների նկատմամբ ճանաչել հանրության գերակա շահ՝ հետևյալ հիմնավորումներով.
1) Ծրագրի իրականացման շահը գերակայում է օտարվող սեփականության սեփականատերերի շահերի նկատմամբ, քանի որ՝
ա. միտված է տնտեսական կայուն և առաջընթաց զարգացման համար անհրաժեշտ պայմանների ստեղծմանը՝ ժամանակակից կրթական, հետազոտական և նորարարական գործունեությունը երաշխավորող միջավայր ստեղծելու միջոցով։ Ակադեմիական քաղաքը երաշխավորելու է ձեռք բերված գիտելիքի լավագույն կիրառությունը` ծառայելով հանրությանը` սոցիալական, տնտեսական և մշակութային մարտահրավերների հաղթահարման համար, ինչպես նաև հանրային և մասնավոր կազմակերպությունների հետ համագործակցությամբ ապահովելու է ստեղծվող գիտելիքի, տեխնոլոգիաների և նորարարությունների ներդրումն ու ծառայեցումը հանրային բարեկեցությանն ու առաջընթացին,
բ. Ծրագրի արդյունավետ իրականացումը չի կարող ապահովվել` առանց սույն որոշման N 2 հավելվածում նշված տարածքների օտարման, քանի որ «Ակադեմիական քաղաք»-ի ստեղծման համար անհրաժեշտ է համապատասխան ենթակառուցվածքների կառուցում այդ տարածքներում:
2. Սահմանել, որ՝
1) սույն որոշման N 2 հավելվածում նշված տարածքները ձեռք բերողն է «Ակադեմիական քաղաք» հիմնադրամը՝ որպես Հայաստանի Հանրապետության կողմից ստեղծված կազմակերպություն (այսուհետ՝ Ձեռք բերող).
2) սեփականության օտարման գործընթացն սկսելու վերջնական ժամկետ է սահմանվում 2024 թվականի դեկտեմբերի 20-ը.
3) սեփականության oտարման գործառույթների իրականացումը համակարգող լիազոր մարմինը Հայաստանի Հանրապետության տարածքային կառավարման և ենթակառուցվածքների նախարարությունն է (այսուհետ՝ Լիազոր մարմին), իսկ սեփականության oտարման գործառույթների իրականացումը վերապահվում է Հայաստանի Հանրապետության Արագածոտնի մարզպետին և Երևանի քաղաքապետին.
4) սույն որոշումից ծագող օտարվող սեփականության նկատմամբ Օրենքի 15-րդ հոդվածով նախատեսված սահմանափակումները ենթակա են պետական գրանցման Օրենքով սահմանված կարգով և ժամկետում` Ձեռք բերողի հաշվին.
5) սույն որոշումը ուժի մեջ մտնելու օրվան հաջորդող 7-օրյա ժամկետում պատշաճ ձևով ուղարկվում է օտարվող սեփականության սեփականատերերին և օտարվող սեփականության նկատմամբ պետական գրանցում ունեցող գույքային իրավունքներ ունեցող անձանց.
6) սույն որոշմամբ հանրության գերակա շահ ճանաչված տարածքների և այդ տարածքներում առկա սեփականության օբյեկտների նկարագրության արձանագրության կազմման աշխատանքները ենթակա են իրականացման սույն որոշման ընդունման ամսաթվից հետո՝ եռամսյա ժամկետում՝ Հայաստանի Հանրապետության կառավարության 2007 թվականի հունվարի 25-ի N 108-Ն որոշմամբ սահմանված կարգով և նկարագրության արձանագրության օրինակելի ձևով.
7) պետության և Ձեռք բերողի իրավունքները, պարտականություններն ու պատասխանատվությունը սահմանվում են Օրենքի հիման վրա` Լիազոր մարմնի և Ձեռք բերողի միջև կնքված պայմանագրին համապատասխան.
8) սույն որոշման N 1, N 2 և N 3 հավելվածներում նշված հողամասերի տվյալները կարող են փոփոխվել իրավունքի պետական գրանցման գործընթացով կամ քարտեզագրական տվյալների սխալներով պայմանավորված:
3. Սույն որոշումն ուժի մեջ է մտնում պաշտոնական հրապարակման օրվան հաջորդող տասներորդ օրը:


ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
                           ՎԱՐՉԱՊԵՏ			                              Ն. ՓԱՇԻՆՅԱՆ

